
Эссе “ Кем ул хәзерге заман укытучысы ? “
Җир йөзендә иң – иң матур теләкләрне

Сорасалар, багышларга кешегә, диеп,

Үзенә бик күп йөрәкләрне әсир иткән

Укытучыга, дияр идем, башым иеп.

Укытучы кеше тормышында зур урын алып торучы шәхес. Электән үк мөгаллимлек хезмәте иң дәрәҗәле, иң абруйлы һөнәр булып саналган.Халыкка аң – белем тарату юнәлешендә мәгърифәтчелек хәрәкәтенең роле зур була. Шуның тәэсирендә мәдрәсәләр ачылган. Безнең төбәктә Мөслим мәдрәсәсе шул чорда уңышлы эшләп килгән мәдрәсәләрнең берсе булган. Кешенең табигате шундый: ул сабыйлык чорыннан ук белемгә омтыла. Белем үрләрен яулау зур һәм катлаулы хезмәт. Бу максатка ирешү юлларында укытучы – төп фигура.Күңелләргә ак нур сызып, якты эз калдырган укытучы образы кешене гомере буе озата бара. Балачакның садә мизгелләре мәктәп елларында кала. Бу чор белән бәйле хатирәләрнең үзәгендә - укытучы. Бала күңеленә укытучы ничек үтеп керә соң?Әлбәттә, укытучының бала җанлы, кешелекле, зыялы, ярдәмчел, тырыш, акыллы булуы аша. Укытучы һәм укучы арасындагы үзара мөнәсәбәтләр , бер- береңә ышану һәм эчкерсез булуга нигезләнгән булырга тиеш. Бары тик шул чакта гына укытучы укучының күңелен яулый ала. Тәрбия һәм белем бирү эшчәнлегендә бу мөһим алшарт булып тора.Хәзерге заман укытучысы - ул укучыларны туган телебез аша әдәбият, сәнгать дөньясына алып керүче, туган телебезнең матурлыгы аша милли үзаң, туган җиребезгә мәхәббәт һәм әхлак сыйфатлары тәрбияләүче кеше. Бу максатка ирешү юлында укытучының үз белемен күтәрү, укыту- тәрбия алымнарын камилләштерү һәм тәҗрибә туплау зур әһәмияткә ия. Даими рәвештә яңа методларны, технологияләрне үзләштерү, иҗади эзләнүләр, укучылар белән эш формаларын төрләндерү – бу бурычларны гамәлгә ашыруда аңа ярдәм итүче төп фактор. Укытучы дәрестә яңа белем бирү белән генә чикләнмичә, алдагы белем- күнекмәләренә таянып һәм иҗади - эзләнү методы аша укучыларны мөстәкыйль рәвештә проблеманы чишү мәсьәләсенә этәргеч бирергә тиеш.Хәзерге заман укытучысы укучының бу уңышларына объектив бәя биреп, үз эшенең нәтиҗәләре белән горурлану һәм шатлану хисләрен кичерә. Бу үз чиратында укучыны фикер йөртергә өйрәтүдә катлаулы хезмәт нәтиҗәсе. Туган тел һәм әдәбият дәресләрен заман таләпләре югарылыгында үткәрү, белем һәм тәрбия бирү процессында укучыларга индивидуаль якын килү, сәләтле балалар белән эшләү программасын булдыру – болар барысы да фәнгә кызыксыну уятуда зур роль уйный. Бары тик фәнгә карата мәхәббәт булганда гына, конкурслар, олимпиадалар, зыялы кешеләр белән очрашулар, атналыклар һәм бик күп төрле класстан тыш чаралар үткәрергә мөмкинлек туа.Г.Тукай ис. Мөслим урта гомуми белем бирүмәктәбендә дә бу юнәлештә зур эш алып барыла. Әдәби атналыкларда “ Сәнгатьле шигырь уку” конкурслары, тематик викториналар, драматургларның әсәрләрен сәхнәләштерү, якташ язучыларның әсәрләре буенча фәнни – гамәли конференцияләр уздыру, мәктәп күләмендә олимпиадаларда катнашу, төбәкара, республикакүләм бәйгеләрдә  катнашып призлы урыннар яулау хәзерге заман таләпләренә җавап бирерлек нәтиҗәле эш алымнары булып тора. Бу уңышка бары тик хезмәтеңне яратып һәм күңел биреп башкарганда гына ирешеп була.Ә хәзерге заман укытучысына тормыш нинди генә таләпләр куймый? Укытучы шул сынауларны җиңәр өчен үзендә илаһи көч табарга тиеш. Бары тик нык ихтыяр көче, туган телгә, туган җиргә мәхәббәт, үз кыйблаңнан тайпылмыйча хезмәт итү – болар барысы да хәзерге заман укытучысын характерлый торган сыйфатлар. Ә менә андый укытучылар булганда милли мәгарифебезнең киләчәге якты һәм өметле булыр.Укытучы... Мәктәптә,  уку йортларында белем бирүче, нинди дә булса фән алып баручы,  фикерләүче,  җәмәгать эшлеклесе, тормышта балаларга үз юлларын табарга булышучы һәм алардан дөньяга караш, инанулар тәрбияләүче, үзенең яшәү тәҗрибәсе белән аерым шәхес тәрбияләүдә тирән эз калдыручы, бала күңеленә иң якын кешене -  УКЫТУЧЫ дип атыйлар.
Гайнетдинова Г.Ф, татар тле һәм әдәбияты укытучысы
Укытучы- профессионал. Кем ул?
-Укытучы-профессионал ул …
Укытучының  профессионал дәрәҗәгә күтәрелүе кемгә кирәк соң? Иң беренче чиратта үзенә кирәк. Укытучының профессионал булуы укыту процессында бик әһәмиятле. Бу укытучыларны күп укытучыларда була торган шәхес кризисыннан саклый. Чөнки укытучылар үзләрен башкаларның ничек кабул итүләрен күзаллап бетермиләр. Ә бу- үз-үзеңә ышанмауга китерә. Профессионал караш  үзеңә һәм профессияңә карата горурлык тудыра, компетентлык дәрәҗәңне күтәрергә ярдәм итә, мәктәптәге эшнең нәтиҗәсе өчен җаваплылыкны арттыра, бурыч һәм максатларны  яхшырак үтәргә ярдәм итә.
Укытучының бөтен гомере балалар күз алдында үтә. Алар хәтер көндәлекләренә үзләренең билгеләрен куеп утыралар. Монда инде синең дипломың да, белемең дә ярдәм итми. Педагогның эшен аның профессионал  осталыгы, берәүне дә аерып карамыйча яратуы, хөрмәте характерлый.
Кем ул укытучы- профессионал? Ирланд педагогы Эндрю Берк бу турыда менә нәрсә дигән:  “Профессионал- ул шундый кеше,  кем билгеле бер шартларда эшли ала, кем икеләнүләрен җиңә, тәҗрибәле,  кыю рәвештә карарлар кабул итә, аларны нәтиҗәле куллана, әгәр ул карарлар дөрес булмаса я эшләмәсә, аларны үзгәртергә көче җитә.  Профессионализм күппланлы булуы белән аерылып тора. Профессионал- мастер- практик ул. Катлаулы ситуацияләрне үзенең интуициясе, алдан күрүчәнлеге, акылы, тормыш һәм пед. тәҗрибәсе белән бәяли, саклану чаралары кулланып проблемаларны булдырмый кала ала. Бу бик мөһим. Чөнки һәр укытучы һәм укучы арасында көн саен 1500 аралашу  (Взаимодействие)  була. Мондый хәл тагын бары тик стихияле бәла- каза вакытында, я аннан соң ашыгыч ярдәм врачлары һәм казага эләгүчеләр арасында гына була. Карар кабул итә белү бик мөһим.”
Профессионалның ялгышлары, уңышсызлыклары була аламы? Әйе, ләкин гади укытучының һәм профессионалның моңа карашы төрлечә. Беренчесе моны җиңел генә үткәреп җибәрә алса, икенчесе бик борчыла, килеп чыгу сәбәпләрен аңларга тырыша, башка кабатламас өчен бөтен көчен дә куя. Педагогик осталыкның бөтен көче- укытучыга белем һәм күнекмәләр бирүдә, ә нәтиҗәне планлаштырган максатлардан чыгып анализлауда да инде.
Профессионал- киләсе 50 елда белем бирү өлкәсендә буласы искиткеч зур  үзгәрешләрне кабул итәргә сәләтле укытучы ул.
Укытучы- профессионал 3-4 гади укытучыны алыштыра алырлык укытучы ул.
Беренче класска кабул итүче укытучының төп сыйфаты- ягымлылык.
Башка  классларда белем бирүче укытучы игтибарлы, белемле, сизгер булырга тиеш. Ул шушы сыйфатлары белән балаларның кызыксынуларын үстерә, күнекмәләр барлыкка китерә. Информацияне һәркем аңларлык итеп бирә белүче (доступный) укытучы балаларда үз-үзенә ышаныч тәрбияли.
Укытучы- профессионал психолог булырга да тиеш.
Галим кеше укытучы була алмаска мөмкин. Укытучы- профессионал актер да әле ул. Ләкин, хәтта иң халыкчан артист та үзенең тамашачысы өчен җаваплылык тотмый. Укытучы  үзенең тамашачысы өчен җаваплы.   Укытучы- профессионал режессер- куючы да . Пьеса һәм катнашучыларны үзе сайламаса да рольләргә ул бүлә, уен барышы белән идарә итә. Укытучы- вазифа һәм талант (призвание и талант).
Укытучы- профессионал рәссам да. Ул үзе белән бер сулышта яшәрлек, һәрбер хәрәкәтен сүзсез аңларлык, күрсәтмәләрен тыңларлык, үтәрлек күндәм укучылар тәрбияләргә тиеш. Ул тактлы, кирәктән артык ачуланмый, тиештән артыгын мактамый. Балаларны 1 коллектив булып яшәргә, үз миннәрен югалтмаска, арлашырга, уйларга, фикерләргә, анализ ясарга өйрәтә.
 Укытучы- профессионал илнең гражданинын тәрбияли.
Укытучы- профессионал иҗади эшли, үзенең авторлык программасын төзи, үз тәҗрибәсен таратырга тырыша.
Сәләтле укытучы- укытучы- профессионалның дәресләре нәтиҗәле була.
Укытучы- профессионал мәктәпне шатлык йорты итәргә сәләтле. Бала бит укытучыны сайламый. Аңа кайсы да булса бер укытучы туры килә. Укытучы- профессионал үзен балалардан ерагайтырлык, дәрестә иҗади атмосфера тудырырга комачауларлык барлык борчуларын, проблемаларын ишек артында калдырып керә дәрескә.
Иҗади шәхесне бары тик югары квалификацияле, талантлы укытучы- профессионал гына тәрбияли ала.
Укытучы- профессионал булу өчен билгеле бер укыту технологиясен бик яхшы куллана белергә кирәк. Тик шуны да онытмау зарур, бер яки берничә педагогик технологияне белү һәм бик яхшы итеп куллану гына укытучыны  профессионал итә алмый.
Укучылар белән үзара мөгамәлә фәнең белән кызыксындырырлык булырга тиеш. (Мәсәлән: ишеткәннең- 10%, күргәннең- 50%, үзең эшәгәннең 90%ы истә кала дигән гыйбарә белән барыбыз да таныш. Дәресләр эшлекле уен шартларында үтсә, аның нәтиҗәсе күпкә яхшырак булачак.)
Бүгенге көндә белем бирү югары интеллект күрсәткече булып тормый, бәлки тормыштан арттарак атлый. Студент укып чыга, тиешенчә эшли алмый, чөнки эш бирүчеләрнең таләбе югары. Хәзерге тормыш искиткеч зур тизлек белән үзгәрә, ә укыту программалары һәм шартлары элекке урында тора. Шуңа күрә укытучы үз белемен күтәрерлек шәхесләр тәрбияләргә тиеш, ә моның өчен аның үзенә дә һәрвакыт үз белемен күтәрү өстендә эшләргә, заманадан артка калмаска, алдан атларга тырышырга кирәк. Бу да профессионал дәрәҗәсенә күтәрелүнең бер шарты.
Теләсә нинди специалист “кеше- кеше” тибындагы профессия кешесе эшли башлагач  професииональ  белем һәм күнекмәләрнең генә җитмәвен күрә.  Шәхси сыйфатларыңның бай булуы, тәҗрибә, кешене тыңлый белү, үз фикереңне әйтү,  партнерыңның эмоциональ халәтен аңлау,  уңай атмосфера тудыра белү, үзеңә тартып тору, матур итеп сөйләү кебек бик күп, бик күп әйберләр булмаса, эш һәрвакытта да уңышлы гына бармый. Болар мәктәптә укытучыларга аеруча нык кирәк. Мәктәптә белем бирүнең нәтиҗәлелеген бернинди компьютерное обучение системасы да алыштыра алмый.
Укытучы хезмәте бик катлаулы, чөнки ул кешеләр арасындагы бәйләнешкә нигезләнгән. Укытучы көн саен укчыларның белемнәрен, өй эшләрен үтәүләрен тикшерергә тиеш. Ә укучылар моны яратмыйлар. Безнең яхшы кешеләр үстерергә тырышуыбыз укучылар тарафыннан каршылык китереп чыгара. Укытучы тамчылап үзен балаларга өләшә. Өләшә, ләкин үзенә тиешле рәхмәтне, игүтибарны, ихтирамны, аңлауны алалмый. Хәтта иң яраткан укытучыны да балалар бәйрәмнәрдә генә искә төшерәләр. Юкка гына укытучы профессиясен иң эмоциональ перегрузкалы профессия дип атамаганнар.Тәрбия процессы мәшәкатьле, ыгы-зыгылы, тынгысыз процесс. Ул сабырлык, түземлелек, ягымлылыксорый. Болардан башка укытучы беркайчан да талантлы да, мастер да, профессионал да була алмый.
9 нчы в сыйныфы укучыларыннан интервью...

Деникаева Гөлназ Расиховна  безнең мәктәптә 1997 елда укыта башлаган. Кечкенә чактан кызыксынган  һәм мәктәпт шул профиль буенча укыган.

Айгильдин Элмир Мансурович кечкенәдән спорт белән шөгыльләнгән, ярышларда теләп катнашкан.
[image: image6.jpg]



Әсәдуллина Йолдыз Раисовна, безнең мәктәпкә 2001 елда эшкә килгән. ''2001елда студентлар очрашуында та булдым, берәү археологический раскопкаларга бардым дип сөйләде. Мин шуңа кызыгып, институтка укырга кердем, ләкин ул раскопкага эләгә алмадым.”

Мәүлиева Гөлшан Факилевна, безнең мәктәптә 1996 елда укыта башлаган. Анын балаларга туган тел дә укытасы килгән.

Хаҗеев Ренат  Рифович,  безнең мәктәптә 2018 елдан укыта. “Бу һөнәрне сайларга Метрәй мәктәбе директоры Галимов Мирзанур абый этәргеч булды. 10 классны бетергәч,  Метрәй мәктәбендә пионервожатый, һәм физкультура дәресләрен укытып карарга тәкьдим итте”,- ди ул.

Мортазина Солтания Мәхмүтовна 1982 елда укыта башлаган. Кечкенә чактан кызыксына  һәм мәктәптә укыганда ук укытучы булырга хыялланган.

Зиятдинова Гүзәл Хәмзовна, 1998 елдан бирле эшли. Кечкенә чагыннан ук укытучы булырга хыялланган. Апайларын утыртып укы учы булып уйнаган.

Әсәдуллин Илнур Радилевич, безнең мәктәпкә 2001 нче елда укытырга килгән. Ул башта физика, математика укыткан, аннары обж фәнен укытырга булган.

Гайнетдинова Гөлназ Фанисовна, безнең мәктәптә 1997 елда укыта башлаган. Кечкенәдән балалар укытырга яраткан.

Укытучы! Ә кем соң ул? Укытучы - сабыйны кулыннан тотып белем дөньясына алып керүче, шәфкать орлыклары салучы, барлык һөнәрләргә юл ачучы кеше ул. Киләчәктә нинди генә биеклекләргә ирешсәк тә, уңышларыбызның башында укытучыбыз тора.

	Мәктәп  яңалыклары...
Президент Владимир Путин «Россиянең Ел укытучысы» конкурсы лауреатлары һәм финалистлары белән очрашуда 2023 елның укытучыларга һәм педагогларга багышланачагын белдерде."Укытучы һөнәре – иң әһәмиятле һөнәрләрнең берсе. Шулай ук, 2023 елда Россия педагогикасына нигез салучыларның берсе Константин Дмитриевич Ушинскийның тууына 200 ел. Шул уңайдан, киләсе ел безнең илдә педагогларга һәм остазларга багышланачак. Укытучы елы, остазлар елы», - диелә Кремльнең матбугат хезмәтендә. Путин хәбәр иткәнчә, озакламый бу ел өчен чаралар үткәрүгә әзерлек башланачак. Ул очрашуда катнашучыларга үз идеяләре белән уртаклашырга тәкъдим итте.      Тулырак: http://chelny-rt.ru/news/achyk-ishek/2023-el-rossiyad-ukytuchylar-ely-bulachak[image: image13.jpg]

 Маршировка сәгате-укучыларны залда һәм мәйданчыкта урнаштыру чарасы гына түгел, ә коллектив гамәлләр күнекмәләрен формалаштыру чарасы да булып тора. Бүген укучыларыбыз өчен чираттагы маршировка сәгате оештырылды [image: image15.jpg]



  "Офык" мәктәптән тыш эшләр үзәге басазында "Искиткеч әйдаман 2023" конкурсының муниципаль этабы узды. Анда районыбызның төрле мәктәпләреннән 14 әйдаман көч сынашты. 8а сыйныфы укучысы Ибраһимова Сөмбел 3 урын алды. Сөмбелне уңышлары белән котлыйбыз!.

Мөслим лицее базасында "Ел укучысы 2023" конкурсының муниципаль этабы узды. Мәктәбебез данын яклап, 4 нче а сыйныфы укучысы Гараева Айсылу катнашты һәм "Иң талантлы укучы" номинациясендә җиңү яулады. Укытучысы: Асманова Г.И. Уңышлары белән котлыйбыз!!!.

Безнең мәктәптә студентлар белән очрашу матур традициягә әверелеп килә. 

27 гыйнварда мәктәптэ "Сыйныфташлар очрашуы" дип исемләнгән кичәдә,  мәктәбебезне тәмамлап бүгенге көндә урта һөнәр колледжларда, югары уку йортларнда белем алучы студентларыбыз катнашты. Кунакларыбыз мәктәп елларын, яраткан фәннәрен искә төшерделәр, укытучыларга рәхмәтләрен белдерделәр.  Барлык студентлар да мәктәптә алынган белем югары уку йортларында белем алганда да мөһим роль уйнавын билгеләп үттеләр, укучыларга яхшырак укырга, дәресләрне калдырмаска киңәш иттеләр.Тиздән кемгә һәм кайда укырга икәнен сайларга туры киләчәк өлкән сыйныф укучылары студентларның сөйләгәнен бик теләп тыңладылар. Студентларга тулай торак, стипендия күләме турында сораулар бирделәр. Мондый профориентацион очрашулар мәктәп укучылары өчен кирәк, студентлар белән аралашу аларга югары уку йорты турында кирәкле мәгълүмат алырга һәм дөрес юл сайларга ярдәм итә.

"Мөслим егете, Мөслим кызы" проекты кысаларында 5г сыйныфында "Өзелмәсен буын чылбыры" темасына тәрбия сәгате үтте.

Класс сәгате барышында укучылар үзләренең әби-бабабалары турында сөйләделәр, нәсел агачын төзеделәр. "Изгелеккә, яхшылыкка өндәгән гореф- гадәтләребез яшь күңелдә урын алсын; гаиләдә олыны - олы, кечене - кече иткән ул - кызлар үссен, буыннарны тоташтырган рухи җепләр өзелмәсен дисәк, әби-бабаларыбызны белү кирәк. Ул гына да түгел, нигезгә ия булу зур сәләттер һәм зур байлык ул!" дип йомгаклады класс сәгатен Роза Зиннуровна.

Укытучым килә янәшә

Гомеремнең тәүге язларыннан,

Әткәм-әнкәм белән янәшә,

Берәү яши һаман күңелемдә,

Үткәннәрдән кайтып эндәшә.

Хәтеремдә, курка-курка гына

Классыма килеп кергәнем.

Хәтеремдә шулчак, беренче кат,

Якты йөзен аның күргәнем.

Дәреслекне ачкач аптыравым,

Нәүмизләнеп каушап калуым.

Хәтеремдә, аның әкрен генә

Иңнәремә кулын салуы...

Ул өйрәтте каләм тотарга һәм

Тәүге сызыкларны сызарга.

Ул өйрәтте хәрефләрне теркәп,

Иҗекләрдән сүзләр язарга.

Күзәтте ул һаман гомерем юлын,

Ялгышларым булса, төзәтте.

Хезмәт яратырга, туган җиргә

Тугрылыкка мине өйрәтте.

Кыенлыклар килсә, әле дә ул:

" Бирешмә!"- дип, гүя, эндәшә.

Күңелемдә шулай гомерем буе

Укытучым килә янәшә.

Резеда Вәлиева.

Минемчә, укытучы- ул үзенең ярты гомерен балаларга, балаларны укытыр өчен багышлаган кеше. Минем яраткан фәнем- тарих.Чөнки тарих- БИК кызык дәрес . Миңа бу фән алдагы көннәрне  кирәк булмаса да, кеше һәрвакыт үзенең тарихын белергә тиеш дип уйлыйм. Мин укытучыларга сәламәтлек, озын гомер телим! 


Г. Тукай исемендәге Мөслим урта гомуми белем бирү мәктәбенең  9нчы В сыйныфы укучысы Ишангалиев Гадел





 Уктыучы- ул белем бирүче, тәрбияләүче, туры юлга бастыручы, кыен вакытларда хәлеңә керүче, белем дөньясына алып керүче кеше. Минем яраткан фән-  физкультура. Ул миңа  хәрәкәтләнергә, үземне нормада тотарга ярдәм итә.Кем спорт сөйми,  шул үз сәламәтлеген сөйми, дип уйлыйм мин. Алдагы көндә бу фән кирәк була, чөнки тормышта яшәгән вакытта кирәк булачак дип уйлыйм. Минем укытучыларга теләкләр:  ныклык сәламәтлек, озын гомер, байлык, бәхет, эштә уңышлар.


Г. Тукай исемендәге Мөслим урта гомуми белем бирү мәктәбенең  9нчы В сыйныфы укучысы Фәсхиев Рәмис Рөстәм улы


Укытучы - сабыйны кулыннан тотып белем дөньясына алып керүче , барлык һөнәрләргә юл ачучы кеше ул. Киләчәктә нинди генә биеклекләргә ирешсәк тә , уңышларыбызның башында укытучыбыз тора. Минем яраткан фәнем -биология. Миңа хайваннарның яшәү рәвеше ошый. Миңа бу фән киләчәктә кирәк булмаса да, ләкин тормышта яшәгән вакытта кирәк булыр дип уйлыйм. Гөлназ Расиховнага минем теләкләрем: Сезгә бәхетле, озын гомер, күтәренке кәеф , эшегездә зур  уңышлар, ныклы сәламәтлек,  тыныч көннәр һәм өметле киләчәк телибез.  Һәрвакыт шулай көчле рухлы һәм кешелекле, юмарт һәм ярдәмчел, олы җанлы, киң күңелле,  булып калыгыз. Киләчәктә дә дусларыгызның, хезмәттәшләрегезнең ихтирамын, туганнарыңның кадер- хөрмәтен тоеп, хезмәтегездән  тәм, тормыштан ямь табып яшәсәгез .Без Сезне яратабыз. 


Г. Тукай исемендәге Мөслим урта гомуми белем бирү мәктәбенең 9нчы В сыйныфы укучысы Галеев Рамазан


Укытучы- ул белем бирүче, балаларны тәрбияләүче, туры юлга бастыручы. Минем яраткан фәнем- җәмгыять белеме, яраткан укытучым-  Йолдыз Рәисовна. Мин әлеге фәнне яраттым,  чөнки ул дәрестә законнар турында, ил турында сөйләнелә. Алдагы көннәрдә миңа ул фән кирәк булачак, чөнки мин юридик факультетка керергә җыенам.  Йолдыз Раисовнага минем теләкләрем иң изге: эштә һәм гаиләдә уңышлар, дуслык,  исән -саулык телим.


Г. Тукай исемендәге Мөслим урта гомуми белем бирү мәктәбенең  9нчы В сыйныфы укучысы Рахмаев Рамил


     Укытучы -ул белем бирүче,тәрбияләүче. Минем яраткан фәнем- ул татар теле, чөнки ул минем туган телем. Алдагы көннәрдә бу фән миңа кирәк була , чөнки мин татар телендә сөйләшәм. Гөлшан Факилевнага минем теләкләрем иң изге, эштә уңышлар, исән саулык телим .


Г. Тукай исемендәге Мөслим урта гомуми белем бирү мәктәбенең  9нчы В сыйныфы укучысы Мәүлиев Данил                





Укытучы-белем бирүче, укытучысыз белем алмаслар иде.Минем яраткан фәнем- ОБЖ, әлеге фәнне Илнур Радилевич укыта. Обж-яшәргә өйрәтә, кыен вакытларда коткара торган фән. Алдагы көннәрдә бу фән кирәк булачак һәм бу фән миңа бик нык ошый. Илнур Радилевичка әйбәт кенә укытырга язсын!                                          Г. Тукай исемендәге Мөслим урта гомуми белем бирү мәктәбенең  9нчы В сыйныфы укучысы Сәлахов Камил


Укытучы гомер буе укый, өйрәнә- бу барлык кешеләргә дә билгеле чынбарлык. Укытучы һәрвакыт үсештә һәм барлык эшләү дәверен эзләнеп үткәрә. Бары тик фәнни- методик эшчәнлеге, эзләнүләре укытучыны профессионал дәрәҗәсенә үстерә ала. Минем яраткан фән- География. Яраткан укытучым- Хаҗеев Ренат Рифович, чөнки география белән мин күп илләрнең кая икәнен беләм, белмәгән әйберләрне, укытучыдан сораштырам. Миңа киләчәктә бу фән кирәк булачак, чөнки мин геолог дигән профессиягә укымакчы булам. Барлык укытучыларга да теләклэр: исән- имин укытсыннар, безнең киләчәк балаларны да укытырга язсын.                                                            Г. Тукай исемендәге Мөслим урта гомуми белем бирү мәктәбенең  9нчы В сыйныфы укучысы Гамиров Әмир


Укытучы- белем нурларын бирүче, балаларга шуны өләшүче изге җан иясе.Балаларга аң-белем бирүче.Минем  яраткан фәнем татар теле, безне Гөлназ Фәнисовна укыта.Миңа бик ошый татар теле, чөнки ул безнең туган телебез.Татар теле кирәк була безгә, һәр көнне без телдә сөйләшәбез.Мин Гөлназ Фәнисовнага  сәламәтлек һәм ныклык, озын гомер , бәхет һәм уңышлар гына телим.                                 Г. Тукай исемендәге Мөслим урта гомуми белем бирү мәктәбенең  9нчы В сыйныфы укучысы Кәрамов Ренат


УКЫТУЧЫ КЕМ УЛ? Шундый сорау бирсәң, җаваплар төрле булыр иде. Кемнәрдер мактар, кайберәүләр сүгәр. Укытучылар хакындагы сүзләрнең гомер-гомергә халык теленнән төшкәне юк. Авылда да, шәһәрдә дә алар күз өстендәге каш кебек: гел игътибар һәм күзәтү астында торалар. Кемнәрдер өчен укытучы «биш»ле билгесе куйса – әйбәт, «ике»ле чәпесә – бик начар. Ләкин алай гына түгел шул... Минем яраткан фәнем - татар теле.Үзебезнең туган телне тулырак беләсе килә. .Миңа бу фән киләчәктә кирәк булмаса да, ләкин тормышта яшәгән вакытта кирәк булыр дип уйлыйм. Гөлназ Фанисовнага минем теләкләр: Сезгә озын гомер, сәламәтлек, байлык, эшегездә уңышлар, исән саулык телим.                                                              Г. Тукай исемендәге Мөслим урта мәктәбенең 9В сыйныфы укучысы Суфиев Дәнис                                                                              Укытучы – ул изге һөнәр. Балаларыбызның, халкыбызның киләчәге –  укытучы кулында, аның алтын йөрәгендә. Шуңа күрә кеше тормышында укытучының роле һәм урыны бәяләп бетергесез. Укытучы исеменә лаек булу ул – зур бер батырлык дип әйтер идем мин. Ни өчен дигәндә: бары тик көчле рухлы, сабыр кеше генә бу эшкә күңелен биреп, тиешле дәрәҗәдә укыту сәләтенә ия була аладыр. Минем яраткан фәнем- математика                                                 Г. Тукай исемендәге Мөслим урта мәктәбенең 9В сыйныф укучысы Ибраһимов Ранис                        


.

